
Anticisim və antigenin qarşılıqlı təsir münasibətləri. İmmun komplekslərin əmələ gəlməsi.
Anticisimlərin  funksiyaları. Anticisimlərin  başlıca  funksiyası  orqanizmə  daxil  olmuş  infeksion  agentləri  və  onların  toksinlərini  birləşdirərək  zərərsizləşdirməkdən, neytrallaşdırmaqdan  ibarətdir. Antigenlə  qarşılıqlı  təsir  prosesində  İg  molekulunun  bütün  hissəsi  deyil, onun  ancaq  müəyyən  bir  məhdud  sahəsi- antigenbirləşdirici  mərkəz, yaxud  paratop  iştirak  edir. Digər  tərəfdən  anticismlər  özləri  də  bütün  antigen  molekulu  ilə  deyil,  onun  ancaq  antigen  determinantları  ilə  qarşılıqlı  təsirdə olur. Anticismlər  spesifikdir, yəni onlar  ancaq  müəyyən antigen  determinantları ilə birləşmək  qabiliyyətinə  malikdir. Anticismlər  aktiv  mərkəzlər  vasitəsilə  antigenlərə  birləşir, bu zaman  aktiv mərkəzkərdən  biri bir antigeni, digəri isə başqa bir antigeni  birləşdirir, nəticədə  antigen- anticisim  kompleksi  (immun kompleks) əmələ  gəlir. İn  vitro şəraitdə antigen- anticisim kompleksinin  əmələ gəlməsini  iri  aqreqatlar  şəklində  gözlə  görmək  mümkün olur. İri aqreqatlar  yalnız o zaman əmələ gəlir ki, anticisimlər  ən  azı iki  aktiv  mərkəz  vasitəsilə  müxtəlif  antigenləri  birləşdirə  bilsin. Belə anticismlərə  tam  anticismlər  deyilir. Bəzən İg molekulunda aktiv  mərkəzlərdən  birinin  olmaması  səbəbindən  onlar  antigenlə  ancaq  bir  mərkəzlə  birləşir, sanki  antigen  molekulu  blokada  edilir, nəticədə  iri  aqqreqatlar  əmələ  gəlmir. Ona görə də belə anticismlərə  natamam, yaxud  blokadaedici  anticisimlər  deyilir. İmmunodiaqnostik  reaksiyalarda  natamam  anticimlər  Kumbs  reaksiyası  vasitəsilə- antiimmunoqlobulin  anticimlərindən  istifadə  etməklə  aşkar  edilir.
İmmun  kompleksin  mövcudluğunun  davametmə  müddəti  bir  çox  amillərlə, ilk  növbədə  affinlik  və avidliklə  müəyyənləşir. Affinlik -  anticisimin  spesifik  qarşılıqlı  təsir  qüvvəsinə  deyilir. Bu  xüsusiyyət  antigenbirləşdirici  mərkəzin  və  antigen  determinantının  uyğunluq  dərəcəsindən  asılıdır. Onlar  bir- birilərinə  nə qədər  çox  uyğun  gəlirsə, molekullararası  rabitələr  də bir o  qədər  çox  əmələ  gəlir  və əmələ  gəlmiş  immun  kompleksin  davamlığı  da bir o qədər çox  olur. Affinlik  anlayışı  çox  vaxt  avidlik  anlayışı  ilə  bərabər  işlədilir.  Avidlik – anicism- antigen  kompleksinin  möhkəmliyini  ifadə  edir. Bu  xüsusiyyət  immunoqlobulinin  affinliyi  və  antigenbirləşdirici  mərkəzlərin  sayı  ilə  müəyyənləşir. Eyni  affinliyə  malik  müxtəlif  immunoqlobulinlər  arasında M  sinifindən  olan  anticisimlər  daha  çox  avidliyə  malikdir,  belə ki, onun 10 antigenbirləşdirici  mərkəzi  var.
Beləliklə,  anticisimlər  orqanizmin  rezistentliyini  təmin  edir, çünki  onlar:1) mikroorqanizmləri və onların  toksinlərini  neytrallaşdırır;2) mikroorqanizmləri  opsonizasiya edir. Opsonizasiya – anticisimlərin  vasitəsilə  mikroorqanizmlərin  asanlıqla  faqositoza məruz qalması  prosesidir. Bu proses iki  reaksiya  vasitəsilə  baş verir: 1) İgG-nin  Fc fraqmenti  faqositlərin  səthində  reseptorlarla  qarşılıqlı  əlaqədə  olaraq  mikroorqanizmlərin  udulmasını  asanlaşdırır və  2) İgG və İgM  komplementi  aktivləşdirilməklə  C3b-ni əmələ gətirir, bu  isə öz növbəsində faqositlərin səthindəki  resoptorlarla qarşılıqlı  əlaqədə olur.
İgG və İgM molekullarının  Fc  fraqmentləri  vasitəsilə  komplementlə  birləşərək  onu  aktivləşdirir.  Bu xüsusiyyətlərin  bioloji  əhəmiyyəti  infeksiyalardan  və  autoimmun  proseslərdən  qorunmaqdan (müdafiədən)  ibarətdir. İgG-nin  bioloji  membranlara, xüsusilə plasentaya  daxil  olmaq  qabiliyyəti  məhz  Fc  fraqmenti  ilə  əlaqəlidir. Digər  sinif  immunoqlobulinlər  bu  xüsusiyyətə  malik  deyildir.  İgG-nin  sitofillik  xüsusiyyəti, yəni  onun  bəzi  yarımsiniflərinin  ani  tipli  allergiyanın  hədəf  hüceyrələrinə  birləşməsi, bu  hüceyrələrdən  vazoaktiv  maddələrin  xaric  olunması  və  nəticədə  ani  tipli  yüksək  həssaslıq  reaksiyalarının (ATYF) əmələ  gəlməsi  Fc  fraqmenti  vasitəsilə  baş  verir. Sonuncu  İgE ilə də  baş  verə  bilər,  çünki  onun Fc fraqmenti də  yüxarıda  göstərilən  hədəf- hüceyrələrlə  birləşmək  üçün  müvafiq  sahələrə  malikdir.  Lakin   İgG  anticisimlərdən  fərqli olaraq, İgE  plasentadan keçə  bilmir,  komplementi  birləşdirmir,  antigenləri  presipitasiyaya  uğrada  bilmir.
